
Tienduisend Bybels is uit!
In net meer as twee jaar het ‘n gemeente 10,000 Bybels versprei, waarvan die meeste aan mense wat nog nooit voorheen ‘n eie Bybel besit het nie.  Lees die wonderwerk-storie ...
Op 13 April 2011 het ons 10,000 Bybels versprei!

Die Bybelprojek het ’n mooi storie – baie soos die verhaal van die klein seuntjie wat saam met sy ma na die uitvoering van ’n bekende pianis gegaan het. Toe die ligte van die konsertsaal verdof, ontdek die ma dat haar seuntjie nie meer langs haar is nie. Maar die gordyne gaan oop en die ligte fokus op die indrukwekkende Steinway klavier op die verhoog...

Geskok sien die ma haar klein seuntjie voor die klavier sit en onskuldig, met een vingertjie, kom die wysie van “Twinkle, Twinkle, Little Star.”  Op daardie oomblik kom die Maestro op die verhoog, stap vinnig na die klavier en fluister in die seuntjie sê oor: “Hou aan speel. Hou net aan speel.”  Dan leun hy oor en begin met sy linkerhand die basnote invul. Na ’n rukkie reik hy ook na die ander kant van die kind en vul die regterhand in tot ’n vloeiende, jubelende kunswerk. En die seuntjie hou aan speel totdat die meesterwerk voltooi is!

Die gehoor was so betower dat hulle later nie juis kon onthou wat die Maestro alles dié aand gespeel het nie, maar dit was die aangrypendste uitvoering van “Twinkle, Twinkle, Little Star” wat enigiemand nog gehoor het. 

So is Pietermaritzburg-Noord gemeente se projek om Bybels by behoeftige mense te kry ’n ongelooflike sukses in die hande van ons Meester, Jesus Christus.  Ons tokkel ook maar met een dom vingertjie, terwyl ons Meester die pas aangee, die reëlings laat vlot, die deure oopmaak, geleenthede skep – en bo alles sy lieflike seën oor ons pogings uitstort.  Dit is die Here se projek en ons loof Hom vir Sy onbeperkte genade!
In Januarie 2009 het ons ’n skamele 100 Bybels aangekoop en op 14 April 2011 het ons die 10,000 merk verbygesteek!  Dit het ‘n omset van net meer as R300,000 geneem en tog het die fondse net nooit opgedroog nie en niemand het nog ophou “speel” nie. Die aanvraag word net groter en groter. Dit bly ‘n wonderlike voorreg om te sien hoe iemand ’n nuwe Bybel met trane aan die hart druk!
Tydens Pinksterfees in Junie beplan ons ‘n groot Bybel-Dankfees, om al die eer aan die Here te gee!  
Die volledige storie is op Pietermaritzburg-Noord se webblad, in die NG Kerk domein.








